                                                                                                         ИЛДАР ЮЗЕЕВ
Такташым
                                                                                    Сынчы Фәһим Фәсхетдиновка
Сагынганда күкрәгемә кысам 
Туган җирнең салкын ак ташын. 
Таш килеш тә мине җылытасың, 
Моңга әверелгән Такташым. 
Озак әле, озак юксындырыр 
Күзең зәңгәрлеге, яшь башың... 
Безнең дөньяларны зәңгәрләтеп, 
Бигрәк иртә киттең, Такташым. 
Язмыш миңа озын гомер бирде, 
Өлкәнәям, ахры, ак - - башым... 
Заман агышында янам, туңам 
Синең өчен дә мин, Такташым. 
Йөрәгеңнең шашкын кайнарлыгын 
Бирә алмаса да сынчылар, 
Исемеңне әйтеп кагылганда, 
Салкын ташлардан да моң чыгар. 
Җирдә синнән озак яшәвемне 
Шигъриятле гомерем акласын. 
Ташны җырга өйләндерә кеше... 
Син яшисен, димәк, Такташым! 
Күкрәгемә кысып синең сынга 
Әверелгән туган як ташын, 
Мин ант бирәм: моңнар, изге моңнар 
Ташка әверелмәс, Такташым!
